
AITONA-ILLOBACHOAREN JOLASCHO BAT 

(Cambo-ko euskal-festetan bigarren aipamen onragarria irabazi duen moldaera) 

Airona bat arida 
zelayan lanian, 
illobachoa dauka 
bere aldamenian; 
eguna pasarikan 
chit neke aundiyan 
gaba dator ta dira 
echera abiyan. 
Biyak dijuazela 
kontuak kontatzen 
ontan kanpai soñua 
baitute aditzen, 
aitona lendabizi 
da belaunikatzen 
eta segiran dute 
biyak errezatzen. 
Aurchoak galdetutzen 
diyo aitonari, 
—¿zergatik errezatzen 
emen gera ari? 
¡esanbeza aitona 
nainuke nik jakiñ! 
—esango dizut bada 
illobacho Juakiñ. 
Kanpai ori nola dan 
gabaren aurrena, 
Jaunari erregutu 

bear degu dena; 
zeren pasadezagun 
echean gau ona, 
ikusirik datorren 
urrengo eguna. 
—Aitona, ¿aingeruak 
ikuste algaituzte? 
¡gure erreguchuak 
aituko dituzte? 
—¡bai maitea, begira 
daude or goitikan, 
Jaunari kontatzeko 
gu biyagatikan!— 
Aurra gora begira 
ez baita aspertzen, 
¡aitonari malkoak 
zaizka isuritzen! 
aurchoa laztandurik 
besuan du artzen 
¡bi biyotz eder ayek 
dirade batutzen! 
. . . . . . . . 
. . . . . . . . 
Aingeruchoa da chikiya ta 
aingeruchoa da zarra, 
orlakoentzat beti betiko 
dago zerua zabala. 

